
Бібліяграфічны паказальнік змяшчае звесткі аб творчым шляху рэжысёра–пастаноўшчыка 

Нацыянальнага акадэмічнага драматычнага тэатра імя Я. Коласа Юрыя Ігаравіча Лізянгевіча. 

Паказальнік разлічаны на выкладчыкаў, студэнтаў, бібліятэчных работнікаў і ўсіх, хто цікавіцца 

тэатральным жыццём Віцебшчыны. 

АД СКЛАДАЛЬНІКА 

 

Бібліяграфічны паказальнік прысвечаны рэжысёру–пастаноўшчыку Нацыянальнага акадэмічнага 

драматычнага тэатра імя Я. Коласа Юрыю Ігаравічу Лізянгевічу, які аднойчы трапіўшы ў Беларусь застаўся 

тут. І вось ужо звыш 15 год працуе на тэатральнай ніве Віцебшчыны. Юрый Лізянгевіч мае дзве вышэйшыя 

адукацыі – акцёра і рэжысёра. Працаваў у розных тэатральных калектывах Украіны і Расіі. А снежань 1992 

года стаў знамянальным для тэатральнай Беларусі з'яўленнем новага імя. Адбылося гэта дзякуючы першаму 

ўвасабленню на драматычнай сцэне камедыі В. Дуніна–Марцінкевіча «Залёты», пастаноўшчыкам якой стаў 

Юрый Лізянгевіч.  
У бібліяграфічны паказальнік уключаны артыкулы з перыядычных выданняў за 1991 – 2007 год. І 

адлюстроўваюць перыяд работы Юрыя Ігаравіча Лізянгевіча ў Нацыянальным акадэмічным драматычным 

тэатры імя Я. Коласа. Матэрыял для паказальніка адбіраўся з дапамогай краязнаўчай картатэкі абласной 

бібліятэкі і “Летапісу друку Беларусі”. 

Бібліяграфічны паказальнік складаецца  з трох раздзелаў.  

Першы раздзел змяшчае артыкул Юрася Іваноўскага аб творчым шляху Юрыя Лізянгевіча. 

У другім раздзеле паказальніка прадстаўлены бібліяграфічныя запісы на артыкулы з перыядычных 

выданняў, якія  прысвечаны творчасці рэжысёра ў цэлым. 

Трэці раздзел уключае назвы асноўных спектакляў  Юрыя Лізянгевіча, пастаўленых у 

Нацыянальным акадэмічным драматычным тэатры імя Я. Коласа і бібліяграфічныя запісы на артыкулы з 

перыядычных выданняў, якія змяшчаюць рэцэнзіі на азначаныя спектаклі. Матэрыял размешчан у 

храналогіі. 

Дадзены паказальнік разлічаны на выкладчыкаў, студэнтаў, бібліятэчных работнікаў і ўсіх, хто 

цікавіцца тэатральным жыццём Віцебшчыны. 

 

 

 

 

 

 

 

 

 

 

 

 

 

 

 

 

 



ЮРЫЙ ІГАРАВІЧ ЛІЗЯНГЕВІЧ 

 

“ Тэатр можа жыць толькі ва ўзаемнай любові.” 

Юрый Лізянгевіч 

 

Рэжысёр–пастаноўшчык Нацыянальнага 

акадэмічнага тэатра імя Якуба Коласа Юрый 

Лізянгевіч упершьню прыехаў у Віцебск у 1991 

годзе – колішні мастацкі кіраўнік Барыс Эрын 

запрасіў яго на пастаноўку псіхалагічнага дэтэктыва 

французскага драматурга Рабера   Тама "Загадка 

дома Вернье". Трупа коласаўцаў сустрэла рэжысёра 

даволі прыхільна — акцёраў прываблівалі мяккасць, 

інтэлігентнасць у спалучэнні з патрабавальнасцю, 

высокая сцэнічная культура добры густ майстра. 

Адчуваўся вялікі вопыт тэатральнай дзейнасці ў 

буйных творчых калектывах Расіі і Украіны (6 год ён 

працаваў акцёрам у Цверы і Вільнюсе, з іх 5 – у 

знакамітага Вікцюка і 13 – рэжысерам ва 

Уладзівастоку, Чалябінску, Кургане, Кіеве, Іжэўску, 

Ніжнім Ноўгарадзе). Пасля прэм'еры, якую добра 

прыняў і глядач, прыйшло задавальненне і выспела 

жаданне кінуць свой якар тут, у Віцебску. 

За 15 год творчай працы Юрый Лізянгевіч выпусціў шэраг цікавых спектакляў, прычым пераважна па 

творах рускай, беларускай і замежнай класічнай драматургіі. На першым этапе работы ён значную ўвагу 

адводзіў яркай вонкавай форме спектакляў, знешняй відовішчнасці. Прыгадаем хоць бы "Залёты", 

смяхотную штуку па матывах твораў Дуніна–Марцінкевіча. Спектакль вызначаўся перш за ўсё прынцыпова 

новым для коласаўцаў спосабам акцёрскага існавання, дачыненнем выканаўцы да ролі, блізкім "татальнаму 

тэатру". Ад пачатку — своеасаблівага пралога, калі ў імклівай віхуры танца ажывалі персанажы з уласцівым 

кожнаму з іх пластычным накідам–характарыстыкай — у гледача ўзнікаў шырокі дыяпазон асацыяцый ад 

італьянскай камедыі масак да інтэрмедый беларускага "Цара Максімільяна". Усе было падпарадкавана 

адзінаму мастацкаму заданню, адзінаму прынцыпу — гульні. Рэжысер, акцеры–выканаўцы, мастак і 

кампазітар нібы дамаўляліся з гледачом: усё гэта несур'ёзна, мы "ломаем комедь". Пры ўсім тым праз вобраз 

Сабковіча (у яго ролі выступаў Аляксандр Фралоў) пастаноўшчык рабіў спробу зблізіць праблематыку 

камедыі з нашым жыццём–быццем. Бо і сёння на паверхню "грашова–кірмашовай" каламуці выплылі 

бессаромныя махляры, якія дзеля ўласнага ўзбагачэння гатовы прадаць душу д'яблу. 

У гэтым жа накірунку вырашаліся і спектаклі "Віват каханне, альбо Помста млынара" паводле Педро 

дэ Аларкона, "Здурнелы Журдэн" Міхаіла Булгакава, значна пазней — "Непрыступная сеньёра" Лопэ дэ 

Вегі, "Муж і жонка" Аляксандра Фрэдры.  

На другім "полюсе" — пошукі рэжысёра ў напрамку "псіхалагічнага тэатра". Лепшай з работ і па 

сённяшні дзень. на маю думку, з'яўляецца "Непаразуменне" па п'есе Камю. Тут ужо быў іншы прынцып 

акцёрскага існавання: знешняя дзейнасная статыка, пэўная зафіксаванасць псіхічных станаў, якія раптам 



выбухнуць імпульсіўнай успышкай, рэзкай дынамічнай рэакцыяй. Але потым — ізноў унутраная 

заглыбленасць на мяжы псіхааналізу. Вялікую ролю ў мастацкай тканіне спектакля адыгрывалі "зоны 

маўчання", "унутраныя маналогі". Пастаноўка нагадвала антычную дзею, у якой акцеры прыпадабняліся 

элінскім статуям, а іх сгрога фіксаваныя рухі на сцэне нагадвалі нейкі старажытны рытуал. 

Але зусім асаблівас месца ў творчасці рэжысера займаюць спектаклі па п'есах Чэхава. Да яго ён 

звяртаўся тройчы: спярша ўвасобіў "Дзядзю Ваню", потым "Вішнёвы сад" і "Чайку". Такая ўлюбёнасць 

сведчыць, відаць, аб блізкасці маральна–этычных прынцыпаў пісьменніка, ідэйных і жанрава стылявых яго 

пошукаў светапогляду рэжысера, што асабліва адчувалася ў "Вішнёвым садзе” — тужлівьім і трагічным 

спектаклі, дзе тэма крызісу духоўнага пачатку ў чалавеку гучала як нейкая трывожная перасцярога. У 

"Чайцы" ён здолеў стварыць асабліва інтымную, камерную атмасферу, асабліва даверлівыя зносіны між 

артыстам і гледачом. Атрымаўся шчымлівы расповяд аб духоўнай адчужанасці людзей, іх няздольнасці 

зразумець пачуцці і пакуты іншых, немагчымасці знайсці падтрымку і апору адзін у аднаго. Таму і каханне 

тут жорсткае, спусташальнае. Героі спектакля марна шукаюць тую гармонію, той ідэал чалавечай 

супольнасці, да якога мы будзем набліжацца, мабыць, на працягу вечнасці. 

Усе спектаклі Юрыя Лізянгевіча багаты не проста добрымі акцерскімі работамі, але і значнымі 

дасягненнямі. Прыгадаем хаця б Астрава — Рыгора Шацько ў "Дзядзі Вані", маці — Тамару Шашкіну з 

"Непаразумення", Алену Андрэеўну, Ранеўскую і Аркадзіну — Тамару Кабяк, Ніну Зарэчную — Алену 

Ганум і многіх іншых. Рэжысёр умее і любіць раскрываць выканаўцу, менавіта праз яго ён найперш і 

рэалізуе канцэпцыю твора, увасабляе сваю мастацкую задуму. У апошнія гады ён асабліва актыўна працуе з 

моладдзю. Прычым не толькі на рэпетыцыях, у выпускаемых спектаклях, але і на занятках па сцэнічнай 

мове, акцёрскаму майстэрству са студыйцамі і студэнтамі–завочнікамі Беларускай дзяржаўнай акадэміі 

мастацтваў. 

Юрась Іваноўскі 

 Віцебскі рабочы 14 верасня 2006 г.   

